
	ABSTRACT

	
	Creating an environment conducive to learning for today's growing young generation remains a challenge. The current educational landscape is in a crucial phase, needing to transform the future world into a knowledgeable and empowered society. The use of computers plays a vital role in Tamil research platforms. Globalization and liberalization policies have paved the way for computers, websites, and the internet to be easily accessible even to rural students. Information technology is not merely a single technology; it is a blend of several technologies such as computer networks, the internet, satellites, hardware, software, and media. This Information and Communication Technology (ICT) simplifies and enriches the teaching and learning environment in many dimensions.

தமிழாய்வுத் தளத்தில் கணினியும் இணையப் பயன்பாடும்
* முனைவர் செ. கார்த்திகேயன், உதவிப்பேராசிரியர், தமிழ்த்துறை,
கற்பகம் உயர்கல்விக் கழகம், கோவை - 21, தமிழ்நாடு, இந்தியா.
சுருக்கம் (Abstract)
இன்றைய வளர்ந்துவரும் இளம் தலைமுறையினருக்குக் கல்வியைக் கற்க வைக்கும் சூழல் ஒரு சவாலாகவே உள்ளது. எதிர்கால உலகம் அறிவு ஆற்றல் மிக்க சமுதாயமாக மாற்ற வேண்டிய இன்றியமையாத சூழலில் இன்றைய கல்வி உலகம் உள்ளது. தமிழாய்வுத் தளங்களில் கணினியின் பயன்பாடு மிக முக்கிய பங்களிக்கிறது. கணினியும், வலைப்பின்னலும் (website) இணையத்தளமும் கிராமப்புற மாணவனுக்குக்கூட எளிதாகக் கிடைக்கின்ற சூழலில் உலகமயமாதல், தாராளமயமாதல் கொள்கைகள் வழிவகுத்துள்ளன. தகவல் தொழில்நுட்பம் என்பது ஏதோ ஒரு தொழில்நுட்பம் மட்டுமன்று; கணினி வலைப்பின்னல், இணையதளம், செயற்கைக்கோள், வன்பொருள், மென்பொருள், ஊடகம் ஆகிய பல தொழில்நுட்பங்களின் கலவையாக விளங்குகிறது. இத்தகவல் கருத்துப் பரிமாற்றத் தொழில்நுட்பம் (Information Communication Technology) பல பரிமாணங்களில் கற்பித்தல் கற்றல் சூழலை எளிதாக்கி வளப்படுத்துகிறது.
திறவுச் சொற்கள்
	தகவல் தொழில்நுட்பம், கணினி, தமிழாய்வுத் தளங்கள், இணையத்தளம், ஊடகம், செயற்கைக் கோள்வழி, கணினி வலைப்பின்னல், வன்பொருள், மென்பொருள், துணைக்கருவிகள்.
முன்னுரை
	கணினித் தமிழ் குறித்த சிந்தனை இன்றையச் சூழலில் தேவையாக மட்டுமின்றி, அடிப்படையாகவும் மாறியுள்ளது. கணினித் தமிழாகவும் தன் பரிமாணங்களின் எல்லைகளை இன்னும் ஆழமாக விரிவாக்கியுள்ளது. தமிழ்மொழியின் இந்த ஐந்து வகைப் பரிமானங்களின் பரப்பும், வீச்சும் எல்லையற்ற ஆய்வுக் களங்களைத் தம்முள் உள்ளடக்கியவை எனலாம். அவ்வகையில் இக்கட்டுரை எதிர்காலத்தில் தமிழியல் துறையின் ஆய்வுக் களங்களில் கணிப்பொறியின் பங்கு குறித்தும், பயன்பாடு குறித்தும் சில கருத்துகளில் பெற்றுள்ள மாற்றங்கள் குறித்தும் இவற்றின் எதிர்காலம் குறித்தும் இக்கட்டுரை ஆராய்கின்றது.
தமிழாய்வில் கணினியின் தேவைக்கான சூழல்
	தொழில்நுட்ப வளர்ச்சியின் வேகம் மனிதகுல வாழ்க்கையில் ஏற்படுத்தும் மாற்றங்கள் நாளுக்கு நாள் அதிகரித்து வருகின்றது. துறைதோறும் ஏற்பட்டுள்ள இவ்வாளுமை தமிழாய்வுத் தளத்திலும் கூர்மையாகப் பிரதிபலிக்கத் தொடங்கியுள்ளது எனலாம். ஒரு கட்டத்தில் ‘எட்டாக் கனியோ’ என்று எண்ண வைத்த கணினி இப்பொழுது அடிப்படைத் தேவைகளுக்குள் அடங்கிவிட்டது. அதன் விளைவாகக் கணினியைத் தமிழியல் துறையில் பன்முக நிலையில் பயன்படுத்தும் சூழல் அண்மைக் காலமாக அதிகரித்துள்ளது.
	தமிழ் ஆய்வுத் தளத்தில் கணினியின் பங்கு அல்லது தேவை என்பது ‘தட்டச்சு’ என்பதுடன் மட்டும் நின்றுவிட்ட நிலை இருந்ததுண்டு. ஆனால், இப்பொழுது அந்நிலை வெகுவாக மாறியுள்ளது. அவற்றில் செய்திகளை உள்ளீடு செய்வது தொடங்கி தேடுதல், தரவுகளை எடுத்துப் பயன்படுத்துதல் எனக் கணினியைப் பயன்படுத்தும் நிலை பரவலாக முன்னேற்றம் கண்டு வருகிறது. தமிழிலக்கிய ஆய்வுத் தளத்தில் பிற துறைகளைப் போன்ற கணினிப் பயன்பாடு என்பது குறிப்பிடத்தக்க அளவிற்குப் பரவலாகவில்லை என்ற நிலையே காணப்படுகிறது.
இணையமும் தமிழாய்வுத் தளமும்
	தகவல் தொழில்நுட்ப சாதனம் உலகத் தமிழர்களை ஒருங்கிணைக்கும் ஓர் ஒப்புயர்வற்ற பாலமாக விளங்குகிறது. கணினி வரலாற்றில் இணையத்தின் தோற்றத்தை ஒரு மறுமலர்ச்சி என்றுதான் கூற வேண்டும். விண்டோஸ், மெக்கின்டாஷ், யூனிக்ஸ் என எத்தகைய கணினியானாலும் தடையற்ற தகவல் பரிமாற்றம் என்பது சாத்தியமாகியுள்ளது.
	வைய விரிவலை (www), வலையகம் (website), மின்னிதழ் (e - zine) என இணையத்தில் தமிழின் தொடர்பு மேலும் மேலும் விரிவுபடுத்தப்பட்டு வருகிறது. தமிழாய்வுத் தளம் இணையத்தைப் பல்வேறு நிலைகளில் பயன்படுத்த இயலும். தகவல் பரிமாற்றம், தரவு சேகரிப்பு என்று மட்டுமின்றி, ‘ஒருங்கிணைவு’ என்னும் கருத்தியலில் ‘ஒரே தொகுப்புத் தகவல் பெட்டகம்’ என்ற நிலைமையைத் தமிழ் ஆய்வுத்தளம் அடைய வேண்டும். அப்பொழுது ஒரு திறந்த வெளிச்சமிகு அலைவரிசையில் தமிழிலக்கியத்தின் இயங்குதளம் செயல்பட்டுச் சிறக்கும்.

கணினித் தமிழும் இணையத் தமிழும்
	ஒவ்வொரு காலக்கட்டத்திலும் ஒவ்வொரு ஊடகத்தின் வழித் தமிழ் தன் பயணத்தை இனிதே மேற்கொள்கிறது. தமிழர்களின் காலத்தை ‘பொற்காலம்’ என்று சான்றோர்களால் போற்றப்படுகிறது. அவ்வகையில் நடப்பு நூற்றாண்டோ, ‘நாளும் இன்னிசையால் நல்ல தமிழை வளர்ப்போம்’ என்ற நிலையை மாற்றி, ‘நாளும் இணையத்தால் இனிதே தமிழ் வளர்ப்போம்’ என்ற நிலையை உருவாக்கியுள்ளது.
		“தேமதுரத் தமிழோசை உலகமெலாம்
	 	 பரவும்வகை செய்தல் வேண்டும்”	
(தேசிய கீதங்கள், பாரதியார் கவிதைகள் ப. எண் - 60)
என்ற பாரதியின் மொழிக்கேற்ப, உலகெங்கும் வாழும் தமிழர்களால் தமிழ் இணையத்தில் பயணித்து உலகத் தமிழர் இதயங்களை இணைக்கிறது. ‘வேறு எந்த இந்திய மொழியையும்விடத் தமிழ் கணினியில் அதிகம் பயன்படுத்தப்படுகிறது’ (மின் - தமிழ், ப. 63). ‘நம் இன்தமிழ் மின் - தமிழாக மாற வேண்டியது காலக்கட்டாயம். அதை ஏற்றுக் கொள்ளவேண்டியதும் ஏற்படுத்த வேண்டியதும் நம் கடன்’ (மின் - தமிழ் ப. 62) என்ற உண்மை இன்று ஏற்றுக் கொள்ளக்கூடிய ஒன்றாகவே உள்ளது.
	உலகிற்கு பற்பல தகவல் தளங்களைத் (Websites) தரணிக்குத் தந்து, தமிழ் கூறு நல்லுலகினை வேறு நாட்டவரும் வணக்கம் செய்யும் வகை செய்துள்ளனர்’ (மின் தமிழ், பக் 60, 61) என்பதை அறியமுடிகிறது.
	‘இணையத்தில் நுழைந்த முதல் இந்திய மொழி தமிழ்தான்’ (மின் - தமிழ்,     ப. 63). தமிழ் 1986ஆம் ஆண்டு பிப்ரவரி மாதம் இணையத்தில் ஏறியதாக அறியப்படுகிறது (இண்டர்நெட் உலகில் தமிழ் தமிழன் தமிழ்நாடு, ப. 8) மேலை நாடுகளில் பணிபுரியும் தமிழர்கள் பலரிடம் கணினி வசதியுடன் தமிழார்வமும் ஒன்றுசேர அவர்கள் தன்னார்வமாகப் பல முயற்சிகள் செய்து இணையத்தில் தமிழ் விரிவாக விரைவாகப் பரவ வகை செய்து வருகின்றனர்.
	தமிழகத்தில் தகவல் தொழில்நுட்ப வளர்ச்சியை ஏற்படுத்த, கடந்த 1997ஆம் ஆண்டு ‘தனிக் கொள்கை’ உருவாக்கப்பட்டது. இதன்வழி ‘தமிழ் இணையம்’ (Tamil Internet) மாநாடு நடத்தப்பட்டுத் தமிழில் மென்பொருள் வளர்ச்சி ஏற்பட விசைப்பலகை (Key Board) வடிவமைக்கப்பட்டது. கணினி, தகவல் தொடர்புத் துறையில் சாதித்து வரும் சாதனைகள் ‘விரிப்பின் அகலும், தொகுப்பின் எஞ்சும்’ தன்மையில் விளங்குகின்றது.
எதிர்காலத்தில் கணினி அறிவியல்
	‘வானம் வசப்பட வேண்டும்’ என்றான் பாரதி. தனது கனவு நனவாகிடப் பல்வேறு கவித்துவக் குவியல்களைப் பெருங்குரலெடுத்து இசையோடு முழங்கினான். இன்றைய கணினி கண்டுபிடிப்பாளர்களும், கணினியின் கனவில் பல்வேறு சிந்தனைகளைத் தேக்கி வைத்து நனவாகும் நாளை எதிர்நோக்கியுள்ளனர்.
	‘புதிய தகவல்களை உடனுக்குடன் பரிமாறுவதோடு அப்ளிகேஷன்களை உருவாக்குவதில் புதிய கண்ணோட்டத்தை வழங்கியிருக்கிற இணையம் கடந்த 20 ஆண்டுகளில் கணினிப் பயணத்தில் முக்கிய மைல் கல் என்றே சொல்வேன்’ என்று பில்கேட்ஸ் குறிப்பிடுகிறார்.
முடிவுரை
	‘2050களில் இயந்திரங்கள் புத்திசாலிகளாகிவிடும். பிறகு நம்மையே மிஞ்சிவிடும்’ என்று அச்சமூட்டுகிறார் கணினி அறிஞர் ஷவார்ட்ஸ். அறிவியலின் அதிவேகமும், மனிதனின் விவேகமும் மானுடத்திற்கு ஒரு புதிய உலகை அறிமுகப்படுத்தி வருகிறது. இதன் வாழ்வும் வளமும் மனிதனின் அறிவுத்தேடலுக்கு இரை போடுவதாக உள்ளது. இதனை அவனது ஆன்மத் தேடலுக்கு நேயத்திற்கு வழிவகுப்பதாக மாற்றிவிடும் நாள்  வெகு தொலைவில் இல்லை என்று கூறுவதற்கு இயலும்.

